
Құспанғали Н.

Шаңғы жарысы шындай түсті
       ӨТКЕН СЕНБІ КҮНІ АСТАНА ҚАЛАСЫ САРЫАРҚА АУДАНЫ ӘКӀМІНӀҢ АППАРАТЫ АУДАН ҰЙЫМДАРЫ ЖӘНЕ МЕКЕМЕЛЕРІ АРАСЫНДА ШАҢҒЫ ТЕБУДЕН ЖАРЫС ҰЙЫМДАСТЫРДЫ. ШАҢҒЫ-РОЛЛЕРЛӀ ТРАССАСЫНДА ӨТКЕН ЖАРЫСҚА АУДАН ӘКІМӀ Е. БӨЛЕКПАЕВТЫҢ ӨЗӀ ҚАТЫСЫП, ЕЛБАСЫНЫҢ БИЫЛҒЫ ЖОЛДАУЫНДА АЙТЫЛҒАН САЛАУАТТЫ ӨМӀР САЛТЫН ҰЙЫМДАСТЫРУ, БҰҚАРАЛЫҚ СПОРТ ПЕН ҚАЛАДАҒЫ ҚЫСҚЫ СПОРТТЫ ДАМЫТУ ЖӘНЕ «АСТАНА - ЕС1РТКӀСӀЗ ҚАЛА» ӨҢӀРЛӀК БАҒДАРЛАМАСЫН ЖҮЗЕГЕ АСЫРУ ЖОЛЫНДА ІСКЕ  БЕЛ  ШЕШЕ  КӀРӀСКЕНӀН  КӨРСЕТТӀ.
         Жарысқа қатысқан 120 шақты  әуесқой спортшылардың ішінде Астана қаласы Тілдерді дамыту, Кәсіпкерлік және өнеркәсіп, Қаржы басқармалары, Қаржы академиясы, № 2 қалалық емханасы және тағы басқа ұжымдар болды.
        Қорытындысында әйелдер арасынан С.Сейфуллин атындағы қазақ ұлттық агротехникалық университетінің қызметкері Светлана Яцук 1 орын алса, 2-3 орындарға Астана қаласы Білім басқармасының қос қызметкері Диана Қожахметова мен Сәния Тасыбаева көтерілді. Ерлер арасында Көлік және коммуникация колледжі қызметкері Ардақ Байтайлақовқа тең келер ешкім табылмаса, Техникалық колледж қызметкері Дмитрий Ткачук мен С. Сейфуллин атындағы қазақ ұлттық агротехникалық университеті қызметкері Андрей  Федоров екінші және үшінші орындар ды  місе  тұтты.
       Жарыс жүлдегерлеріне Астана қаласы Сарыарқа ауданы әкімі атынан дипломдар мен естелік сыйлықтар табыс етілді.
Сондай-ақ  Астана қаласы Алма​ты ауданы әкімінің аппараты да Елбасы Жолдауы аясында жастар арасындағы салауатты өмірді насихаттауды қолға алып, 18 қаңтар күні аудандық еңбек ұжымдары арасында шаңғы тебуден жарыс ұйымдастырды. Жарысқа мекемелер мен ұйымдардан 100 шамалы адам белсене қатысып, «Жеңіске бірге жетейік!» деген ұранмен Сочиде өтетін қысқы олимпиадаға баратын спортшыларымызға қолдау көрсету мақсатында ұйымшылдық таныта білді.
       Жарысқа Алматы ауданы әкімінің аппараты, Астана қаласы Туризм, дене тәрбиесі және спорт басқармасы, Үлттық спорт түрлері және бұқаралық сауықтыру, дене шынықтыру клубы басшылық етіп, жеңімпаздарды дипломдармен және бағалы сыйлықтармен марапаттады.
       Әйелдер арасындағы жарыстың қорытындысында «Астана Теплотранзит»  АҚ қызметкері  Жанар Жағыпарова бірінші орынды иеленсе, ішкі істер басқармасының өкілі Жанат Маханбетова екінші болып келді. Ал үшінші жүлдеге «Астана Теплотранзит» мекемесінің тағы бір қызметкері Шынар Қазбекқызы ілікті.
    Ерлер арасында Ішкі істер басқармасының өкілі Руслан Қожаев бірінші келсе, «Астана ТеплоТранзит» мекемесінің қызметкері Андрей Герасименко мен ішкі істер басқармасынан Әсет Ияшев мәреге екінші және үшінші болып жетті.
     Жарыстың әділ өтуіне жіті назар аударған төрешілер балалар мен жасөспірімдердің спорт мектебі тарапынан ұсынылды.
